
ՏԵՂԵԿԱՏՎԱԿԱՆ ՏԵԽՆՈԼՈԳԻԱՆԵՐԻ ԱՐԴՅՈՒՆԱԲԵՐՈՒԹՅԱՆ ԻՐԱՎԻՃԱԿԸ
Ոլորտի ընդհանուր նկարագրությունը

       
Տեղեկատվական տեխնոլոգիաները (ՏՏ) դարձել են Հայաստանի տնտեսության հիմնական ոլորտներից մեկը` նպաստելով երկրում տեխնոլոգիական նորարարության և արտադրողականության բարձրացմանը:

      
ՏՏ և հեռահաղորդակցության ոլորտը տնտեսության ամենաարագ զարգացող ճյուղերից է, որը ՀՀ կառավարության կողմից հայտարարվել է որպես երկրի տնտեսական բարգավաճման կարևորագույն բաղադրյալը:

     
Ունենալով հարուստ գիտակրթական ավանդույթներ և բարձրակարգ կադրեր` Հայաստանը ներգրավել է տեխնոլոգիական ոլորտի համաշխարհային բազմաթիվ ընկերություններ: Այսօր Հայաստանում արդեն գործում են Եվրոպայի, Ռուսաստանի և ԱՄՆ բարձր տեխնոլոգիաների ոլորտի մի շարք ընկերությունների գիտահետազոտական և ծրագրավորման կենտրոններ: Այդ կենտրոնները աշխատում են աշխարհի բազմաթիվ կորպորացիաների կողմից կիրառվող գերժամանակակից տեխնոլոգիաներով և միջոցներով` թողարկելով նոր արտադրանք և ծառայություններ կամ առաջարկելով բիզնես խնդիրների լուծումներ:

    
Պատմականորեն Հայաստանը զբաղեցրել է առաջատար դիրք բարձր տեխնոլոգիաների հետազոտության, մշակումների և արտադրության ոլորտում: 1950-ականների սկզբից Խորհրդային Հայաստանը եղել է ԽՍՀՄ գիտական և գիտահետազոտական գործունեության հիմնական կենտրոնը տեխնոլոգիական ոլորտի մի շարք կարևորագույն սեգմենտներում` հզոր ԷՀՄ-ներ, արդյունաբերական հաշվարկում, էլեկտրոնիկա, կիսահաղորդիչներ, ծրագրային ապահովման մշակում և այլն: Մինչ Խորհրդային Միության փլուզումը Հայաստանի տեխնոլոգիական ոլորտը հիմնականում կատարում էր խոշորածավալ գիտահետազոտական և արտադրական պատվերներ` ուղղված արդյունաբերության և պաշտպանության ոլորտների ապահովմանը: 1991թ. անկախությունից հետո ոլորտի ուղղվածությունը փոխվեց դեպի ծրագրային մշակում, պատվերների ներգրավում և ՏՏ ծառայություններ: Վերջին տասը տարիների ընթացքում ծրագրային ապահովման և ծառայությունների սեգմենտը արձանագրել է հիրավի լուրջ աճի տեմպեր` ապահովելով  27% տարեկան աճ: 2010թ. Հայաստանի ՀՆԱ-ում ՏՏ ոլորտի մասնաբաժինը կազմել է շուրջ 1,7%, ինչը կարող է համեմատվել Հնդկաստանի (1.4%) և Գերմանիայի (1.3%) հետ: 

2008-2011թթ. ընթացքում ոլորտում գրանցվել է 16 % միջին տարեկան աճ: Ոլորտի մասնաբաժինը արտահանումների ընդհանուր ծավալում աճել է 2003թ. գրանցված 3.6 %-ից մինչև 2010թ. 8.55%, ինչը վկայում է Հայստանի տնտեսության համար ծրագրավորման ոլորտի աճող նշանակության մասին, որն ուղղված է արտահանող ձեռնարկությունների զարգացմանն ու ընդլայմանը:


Վերջին տարիներին տեղական ոլորտը արձանագրել է արտասահմանյան ներդրողների խոշոր ներհոսք, որոնք մուտք են գործել հայկական շուկա տեղի բարձրակարգ երիտասարդ կադրերի շնորհիվ, որոնք մասնագիտացած են հիմնականում հետևյալ ոլորտներում` ներկառուցված ծրագրային ապահովում և կիսահաղորդիչների նախագծում, ծրագրային ապահովման պատվերներ և արտապատվիրում, ֆինանսական ծրագրեր, մուլտիմեդիա նախագծում, ինտերնետային ծրագրավորում, վեբ ծրագրավորում,  տեղեկատվական համակարգեր և համակարգերի ինտեգրում: Հայաստանը առանձնանում է լուրջ նվաճումներով, հատկապես կիսահաղորդիչների նախագծման ծրագրերի և դրան առնչվող մտավոր սեփականության օբյեկտների ստեղծման բնագավառում: Միկրոսխեմաների նախագծման ոլորտում մասնագիտացող արտասահմանյան ընկերությունները հիմնում են գիտահետազոտական կենտրոններ Հայաստանում` օգտվելով տեղի շնորհալի և ստեղծագործ մասնագետների ու համեմատաբար ցածր աշխատավարձերի առկա առավելություններից:
ՏՏ ոլորտի հիմնական ցուցանիշները

· ոլորտում ակտիվ աշխատում են շուրջ 197 ձեռնարկություններ, որոնցից 125-ը տեղական ընկերություններ են, իսկ 72-ը` արտասահմանյան ընկերությունների մասնաճյուղեր, 
· ոլորտում զբաղվածների ընդհանուր թիվը կազմում է մոտ 4960 մարդ,

· ՀՆԱ-ում ՏՏ ոլորտի բաժինը կազմում է 1.7%,

· ոլորտի ընդհանուր հասույթը կազմում է 148.8 մլն ԱՄՆ դոլար, 

· ծրագրավորողների համախառն տարեկան աշխատավարձը կազմում է 5.280-14.520 մլն ԱՄՆ դոլար,

· ոլորտի արտահանման ընդհանուր ծավալը կազմում է 58.2 մլն ԱՄՆ դոլար,

· ոլորտի ընդհանուր արտադրողականությունը կազմում է 31.500 մլն ԱՄՆ դոլար:
Հայաստանի մրցակցային առավելությունները

· Համաշխարհային չափանիշներին համապատասխանող գիտահետազոտական ներուժ ինֆորմատիկայի, ֆիզիկայի և մաթեմատիկայի բնագավառներում

· Բարձրակարգ և շնորհալի մասնագետներ` տեխնիկական հմտություններով և անգլերենի իմացությամբ

· ՏՏ և հարակից այլ մասնագիտացումներով ԲՈՒՀ-ական հզոր ծրագրեր

· Էժան աշխատուժ և ցածր գործառնական ծախսեր

· Պետության կողմից զգալի աջակցություն ոլորտին և պատրաստակամություն բարելավելու ներդրումային դաշտը

· ՏՏ ոլորտի կայուն և շարունակական աճ

· Ուժեղ և հաջողակ սփյուռքի ներկայություն Եվրոպայում և Հյուսիսային Ամերիկայում

· Խոշոր տրանսազգային ընկերությունների հետ համագործակցության մեծ փորձ

· Մտավոր սեփականության պաշտպանությանն ուղղված օրենքներ ու նորմատիվային ակտեր

ՏՏ ոլորտում ներգրավված ձեռնարկությունները

Հայաստանի ծրագրային ապահովման և ծառայությունների ոլորտը բավականին երիտասարդ է: Ընկերությունների մեծ մասը` շուրջ 80%-ը, հիմնադրվել է 2000-2010թթ.: Ծրագրավորման ոլորտի առաջին մասնավոր տեղական ձեռնարկությունը հիմնվել է 1987թ., այնուհետև հինգ տարիների ընթացքում Երևանում բացվել է արտասահմանյան ընկերության առաջին մասնաճյուղը: 1991-1997թթ. տեխնոլոգիական ոլորտն ապրեց բավականին ծանր անցումային շրջան, երբ տարածաշրջանային հակամարտությունները, անկումային տնտեսությունը և բարձրակարգ մասնագետների արտագաղթը զգալի խոչընդոտ էին հանդիսացել տնտեսության ընդհանուր վերականգման համար: 1998թ. դրությամբ Հայաստանում գործում էին 35-40 ծրագրավորող ընկերություններ և ինտերնետային կապի պրովայդերներ, որտեղ աշխատում էին, ըստ տարբեր հաշվարկների, շուրջ 1000 մասնագետներ: 1998թ. ոլորտում աշխատող մասնագետների թիվը էապես ցածր էր 1987թ. գրանցած ցուցանիշից, երբ միայն Երևանի մաթեմատիկական մեքենաների գիտահետազոտական ինստիտուտը ուներ մինչև 10000 աշխատակիցներ:

Վերջին տասը տարիներին ոլորտում գրանցվել է նոր ընկերությունների կտրուկ աճ` թե տեղական նորաստեղծ ձեռնարկությունների, թե արտասահմանյան մասնաճյուղերի: Ընդ որում, արտասահմանյան ընկերությունների ավելի քան 80%-ը ստեղծվել է 1998-2010թթ. ընթացքում: 2010թ. գործող ՏՏ ընկերությունների թիվը հասել է 200-ի, ինչը կազմում է շուրջ 15%
աճ 1998-2010թթ. ընկած ժամանակաշրջանի համար: 2000-2010թթ. միջին տարեկան հաշվով հիմնվել է 20 ՏՏ ձեռնարկություն: Համեմատության համար նշենք, որ 1990-ականներին այդ ցուցանիշը եղել է տարեկան միայն 5-6 ընկերություն: 2008թ. գրանցվել է առավելագույն ցուցանիշ, երբ հիմնվել է շուրջ 30 նոր ընկերություն: Այդուհանդերձ, այս բարձր ցուցանիշները բավականին դժվար է պահպանել, քանի որ դեռ հրատապ է մնում բարձրակարգ ծրագրավորողների, ճարտարագետների և ծրագրերի ղեկավարների անբավարար թվի խնդիրը: Համապատասխան կադրերի բացակայությունը տակավին եղել է ոլորտի աճը խոչընդոտող հիմնական պատճառը: 

ՏՏ ոլորտում ներգրավված ձեռնարկությունների թվաքանակի աճի դինամիկան 

Հայաստանի ՏՏ ոլորտը բավականին երիտասարդ է, չնայած նրան որ մինչ ԽՍՀՄ-ի փլուզումը Հայաստանը համարվել է ՏՏ ոլորտի առաջատար կենտրոններից մեկը: Առաջին մասնավոր տեղական ՏՏ ձեռնարկությունները ստեղծվել են 80-ականների վերջում, իսկ 90-ականների կեսերին սկսեցին հիմնվել առաջին արտասահմանյան ընկերությունները: Այդ տարիներին դրվեցին ոլորտի հետագա զարգացման հաջող հիմքերը: Վերջին տարիներին ոլորտում գրանցվել է նոր ընկերությունների ստեղծման կտրուկ աճ: Գործող ՏՏ ընկերությունների թիվը 2010թ. հասել է մոտ 200-ի ինչը կազմում է շուրջ 15% աճ 1998-2010թթ. :
Ստորև բերվում է Հայաստանում ձեռնարկությունների հիմնադրման դինամիկան ըստ տարեթվերի:  

Արտասահմանյան մասնակցությամբ ընկերություններ

2010թ. Հայաստանում գործող արտասահմանյան ընկերությունների թիվը հասել է 72-ի, ինչը կազմում է ընդհանուր քանակի 37%-ը: Երկրի սահմաններից դուրս բարձր ճանաչում է ստանում Հայաստանի ծրագրավորման ոլորտի վարկանիշը` ներգրավելով արտասահմանյան ներդրումներ ՏՏ ոլորտում: Համեմատած 2008թ. հետ` ռուսաստանյան կամ ԱՊՀ երկրների մասնակցությամբ ընկերությունների թիվը աճել է 50%-ով` շնորհիվ վերջին ժամանակաշրջանում հեռահաղորդակցության և արտապատվիրման ոլորտներում ընկերությունների ձեռքբերման գործարքների: Վերջին 3-4 տարիների ընթացքում ավելացել է նաև ամերիկյան և եվրոպական մասնակցությամբ ստեղծված ընկերությունների թիվը: Այստեղ մեծամասնություն են կազմում ամերիկյան ընկերությունները` շուրջ 62%: 

2004թ., 2005թ. և 2010թ. հայկական ՏՏ ոլորտի միկրոսխեմաների նախագծման սեգմենտում տեղի ունեցավ խոշոր գործարք երկու ընկերությունների միջև:  Synopsys Inc. ընկերությունը, որը հանդիսանում է կիսահաղորդիչների նախագծման և արտադրման լուծումների մշակման ոլորտի առաջատարը, ձեռք բերեց LEDA Design, Monterey Arset, HPL Technologies և Virage Logic ընկերությունները: Synopsys-ին պատկանող ծրագրավորման նոր համատեղ կենտրոնը Հայաստանում այժմ ծրագրավորման ոլորտի ամենախոշոր տեղական ձեռնարկությունն է, որտեղ աշխատում են ավելի քան 500 աշխատակիցներ: Վերջին մի քանի տարիների ընթացքում գրանցվել են այլ դեպքեր, երբ ձեռք են բերվել գործող հայկական ընկերություններ, այդ թվում երեք պետական ձեռնարկություններ («Մարս» էլեկտրոնային գործարան, Երևանի ավտոմատ կառավարման համակարգերի գիտահետազոտական ինստիտուտ և Երևանի մաթեմատիկական մեքենաների գիտահետազոտական ինստիտուտ), որոնք ՀՀ կառավարության կողմից վաճառվել են ռուսական ներդրողներին: Brience ամերիկյան ընկերության հայկական մասնաճյուղը վաճառվել է Lycos Europe գերմանական ընկերությանը: Հայտնի է նաև Հայաստանում գիտահետազոտական կենտրոն ունեցող Ponte Solutions ամերիկյան ընկերության ձեռքբերումը Mentor Graphics ԱՄՆ կորպորացիայի կողմից:

Արտասահմանյան այդ մասնաճյուղերը մեծամասամբ զուտ ծրագրավորման կենտրոններ են մայր ձեռնարկությունների համար: Արտասահմանյան մասնակցությամբ ընկերությունները սովորաբար հիմնում են ծրագրավորման փոքր կենտրոններ և, կազմավորելով արդյունավետ աշխատող թիմեր, սկսում են ընդլայնել աշխատակազմը և իրականացնել առավել բարձր հավելյալ արժեքով գործառնություններ Հայաստանում:  Արդեն հազվագյուտ չեն այն դեպքերը, երբ այս կամ այն ընկերությունների տեխնիկական գործունեության ողջ ցիկլը ի վերջո տեղափոխվում է Հայաստան, այդ թվում գիտահետազոտական աշխատանքը, նախագծումը, կոդավորումը, տեստավորումը և սպասարկման բոլոր բաղադրամասերը: Ավելին, որոշ ընկերություններ իրենց բիզնես գործառույթների մի մասը, ինչպես օրինակ մարքետինգը և հաճախորդների սպասարկումը, նույնպես տեղափոխում են Հայաստան: Լայնորեն տարածված է Հայաստանից դուրս գտնվող պատվիրատուների մոտ տեղական մասնագետների գործուղումները` ծրագրերի ներդրման և սպասարկման ծառայություններ տրամադրելու նպատակով:

    
 Արտաքին շուկաներ մուտք գործելու և համաշխարհային փորձին իրազեկ լինելու    առումով սփյուռքը Հայաստանի համար հանդիսանում է մրցակցային կարևորագույն առավելություններից մեկը: Արտսահմանյան մասնաճյուղերի մեծ մասը հիմնվել է սփյուռքահայերի ուղղակի մասնակցությամբ: Սփյուռքի ներկայացուցիչները սովորաբար բարյացակամ են Հայաստանի նկատմամբ և պատրաստակամ են սեփական ավանդներն ունենալու երկրի զարգացման գործում: Այն ընկերությունները, որոնց ղեկավարները կամ սեփականետերերն ունեն հայկական արմատներ, հնարավորություն ունեն օբյեկտիվորեն գնահատելու ռիսկերը և հասկանալու տեղի գործելակերպը և մշակույթը: Իրենց ծառայությունները արտասահմանում իրացնելու առումով տեղական ընկերությունները նույնպես մեծապես շահում են սփյուռքի հնարավորություններից: Մարքեթինգի և նպատակային շուկաների թերի իմացությունը լուրջ խոչընդոտ են տեղական ձեռնարկությունների համար: Ունենալով ամբողջական պատկերացում և սերտորեն առնչվելով արտասահմանյան շուկաներին` սփյուռքի ներկայացուցիչները մեծ առավելություններ ունեն արտադրանք իրացնելու և կապեր հաստատելու առումով: Շատ դեպքերում հենց նրանք են արտադրանքի կամ ծառայության վերջնական գնորդները, կամ էլ հայկական ու արևմտյան ընկերությունների միջև կապող օղակը:  
 

ՏՏ ոլորտում ներգրավված աշխատուժը

2010թ. ՏՏ ոլորտում զբաղվածների թիվը հասել է մոտ 5000-ի, ինչը փոքր-ինչ տարբերվում է 2008թ. ցուցանիշից և համապատասխանում է մոտ 14% աճին 1998թ. համեմատ: Աշխատուժի շուրջ 83%-ը տեխնիկական մասնագետներ են` ծրագրային ապահովման ճարտարագետներ, վերլուծաբ աններ, ծրագրավորողներ, ՏՏ ծրագրերի ղեկավարներ և այլն: Ղեկավար և բիզնես աշխատակազմը կազմում են կադրերի ընդհանուր թվի 17%-ը: Տեղական և արտասահմանյան ընկերությունների աշխատակիցների բաշխումը կազմում է 43% և 57% համապատասխանաբար (2008թ. այս հարաբերակցությունը եղել է 50/50): Ոլորտում աշխատող տղամարդկանց և կանանց հարաբերակցությունն է 6570% և 30-35% համապաստախանաբար (2008թ. ցուցանիշ): Հատկանշական է, որ Հայաստանի ՏՏ ոլորտում աշխատող կանանց տոկոսն ավելի բարձր է, քան ԱՄՆ-ում (26.6%, 2005), և գրեթե երկու անգամ ավելի բարձր, քան Մեծ Բրիտանիայում (15%, 2006):   

ՏՏ ոլորտի մեկ ընկերությունում միջին հաշվով աշխատում է 25 հոգի, ինչն աննշան չափով տարբերվում է 2006թ. ցուցանիշից` 28 աշխատակից: Հայկական միջին մեծության ՏՏ ընկերությունում աշխատում են 21 տեխնիկական մասնագետներ և 5 բիզնեսի մասնագետներ:  

Ոլորտում աշխատող շուրջ 5000 բիզնես և տեխնիկական մասնագետներից 24%-ը (1200) աշխատում է ինտերնետային ծառայություններ մատուցող ընկերություններում: Ըստ պատկերված դիագրամի` 2006 թվից կադրերի բաշխումը ակնհայտորեն փոխվել է. ավելացել է ինտերնետային ծառայություններ մատուցող արտասահմանյան ընկերություններում աշխատողների թիվը` ընդհանուր կադրերի 19%-ը 2010թ.` համեմատած 2008թ. 6%-ի հետ:  

2010թ. ընկերությունների բաշխումը ըստ իրենց աշխատողների թվի գրեթե համարժեք է 2008թ. ցուցանիշներին: Ինչպես նախորդ տարիներին, ոլորտի ընկերություններում զբաղված մասնագետների թիվը զգալի տատանվում է: Ընկերությունների ընդամենը 7%-ում զբաղված են 100 և ավելի մասնագետներ, մինչդեռ 72%-ում աշխատում են 25-ից պակաս մասնագետներ: 6% կազմող խոշորագույն ընկերություններում աշխատում է 1900 մասնագետ, կամ ոլորտի աշխատակիցների ընդհանուր թվի 39%-ը: Մյուս կողմից, 25-ից պակաս աշխատակիցներ ունեցող ընկերություններում աշխատում են ընդհանուր թվով 1540 մասնագետներ, ինչը կազմում է կադրերի 31%-ը: Այսպիսով, ինչպես երևում է հաջորդ պատկերից, ընկերությունների բաշխումը ըստ աշխատակիցների քանակի դասավորված է հօգուտ փոքր ձեռնարկությունների, ինչը հանդիսանում է ոլորտի արտադրողականության վրա բացասական ազդող գործոններից մեկը:  

ՏՏ ոլորտում աշխատողների ավելի քան 50%-ն ունի 5 և ավել տարիների աշխատանքային փորձ, ինչը ցածր է 2006թ. ցուցանիշի հետ համեմատ (60%): Այսօր ավելացել է տեղական և արտասահմանյան ընկերություններում աշխատող նոր շրջանավարտների և ուսանողների թիվը, ինչի հետևանքով նվազել է ընդհանուր աշխատողների փորձի տարիների միջինը: Տեխնիկական մասնագետների շուրջ 15-20% ունի որևէ կարգի մասնագիտական որակավորում առաջատար ընկերություններից, ինչպես օրինակ` Microsoft, Oracle, Sun և այլն:

2008թ. հնգամյա կրթությամբ բակալավրի ու մագիստրոսի կոչում ունեցող մասնագետները կազմում են ոլորտում աշխատողների մեծամասնությունը: Սակայն քանի որ ԲՈՒՀ-երի մեծ մասն այժմ անցել է արևմտյան կրթական համակարգի` 4 տարվա ուսում բակալավրի և 2 տարվա ուսում մագիստրոսի կոչում ստանալու համար, այդ պատճառով հնգամյա կրթություն ունեցող մասնագետների տոկոսն աստիճանաբար նվազում է: Բակալավրի աստիճան ունեցող շրջանավարտները սովորաբար շարունակում են իրենց կրթությունը` մագիստրոսի, այնուհետև թեկնածուի կոչում ստանալու համար:  

Արտասահմանյան ընկերությունների կողմից Հայաստանն ընտրվել է որպես օֆշորային ծրագրավորման երկիր մասամբ իր էժան աշխատուժի և միաժամանակ բարձր արտադրողականության շնորհիվ: Սակայն անհրաժեշտ բարձրակարգ մասնագետների պակասի և ՀՀ դրամի արժեվորման պատճառով վերջին տարիների ընթացքում աշխատավարձի դրույքաչափը բարձրացել է:  

Ծրագրավորման օֆշորային գործունեության համար Հայաստանը դեռ համարվում է ցածր ծախսեր պահանջող երկիր, որտեղ աշխատավարձերն իրենց չափով չեն զիջում ՏՏ արտապատվիրման հիմնական երկրներին, որոնք են Հնդկաստանը, Ռուսաստանը, Իսրայելը, Իռլանդիան և Չինաստանը: Ինչևէ, ՀՀ դրամի արժեվորման հիմնական տնտեսական դրդապատճառները կարող են լուրջ բացասական ազդեցություն թողնել հայկական ծրագրավորող ընկերությունների արդյունավետության վրա` չափազանց ծախսատար լինելու տեսանկյունից:  

Տեղական շուկա

2010թ. ՏՏ ընկերությունների կողմից տեղական շուկայում ստացած հասույթը հասել է 91 միլիոն ԱՄՆ դոլարի: Ծրագրային ապահովման սեգմենտի մասնաբաժինը տեղական շուկայում կազմում է 45%, իսկ ինտերնետ ծառայությունների սեգմենտի մասնաբաժինը 55% է` ապահովելով 50 միլիոն ԱՄՆ դոլար շուկայի ընդհանուր հասույթում: Ինտերնետ ծառայություններ մատուցող արտասահմանյան ընկերությունների մասնաբաժինը և ընդհանուր առմամբ ինտերնետային ծառայությունների շուկան զգալի մեծացել է հեռահաղորդակցության ոլորտի մենաշնորհը հանելու, ինտերնետ կապի նոր խոշոր պրովայդերների շուկա մուտք գործելու և հեռահաղորդակցության ընկերությունների ձեռքբերման գործարքների արդյունքում: 2010թ. տեղական շուկայում իրացման շրջանառության ծավալն ավելի մեծ է եղել, քան արտահանումների շրջանառության ծավալը (91 միլիոն ԱՄՆ դոլար նախկին 58 միլիոն ԱՄՆ դոլարի փոխարեն): Պատկերը հակառակն է ծրագրային ապահովման և ՏՏ խորհրդատվության սեգմենտի դեպքում` 41 միլիոն ԱՄՆ դոլար նախկին 58 միլիոն ԱՄՆ դոլարի փոխարեն: Տեղական շուկայի փոքր ծավալը պայմանավորված է ծրագրային փաթեթների և ՏՏ խորհրդատվական ծառայությունների հանդեպ բնակչության, ձեռնարկությունների ու կառավարության համեմատաբար ցածր պահանջարկով: Դրա պատճառներն են` նախ ցածր աշխատավարձերը, ծրագրակազմերի համատարած անօրինական օգտագործումը, արդյունավետության բարձրացմանն ուղղված միջոցների ցածր պահանջարկը, ֆինանսական խոչընդոտները և այլ գործոններ: Տեղական շուկայում հարաբերականորեն ցածր պահանջարկը քիչ է խրախուսում հայկական ՏՏ ոլորտի ընկերություններին` մշակելու փաթեթային ծրագրակազմեր կամ առաջարկելու նոր և ավելի որակյալ ծառայություններ: Տեղական շուկայում վաճառվող ծրագրային փաթեթների մեծամասնությունը կազմում են խոշոր ձեռնարկությունների և բանկերի համար հաշվապահական ու ֆինանսական ծրագրերը: Մեծ պահանջարկ ունեցող այլ արտադրանքների ու ծառայությունների թվում են նաև ձեռնարկությունների ռեսուրսների պլանավորման ծրագրային լուծումները, էլեկտրոնային առևտուրը, վեբ  ծրագրավորման ծառայությունները, առողջապահության համար օժանդակ ծրագրերն ու հեռակա ուսուցման ծրագրերը:  
Արտահանումը

Հայկական ՏՏ ոլորտը արտահանում է մոտ 58 միլիոն ԱՄՆ դոլար արժողությամբ արտադրանք և ծառայություններ աշխարհի շատ երկրներ: ՏՏ ոլորտի ընկերությունների շուրջ 48%-ը արտահանում է սեփական արտադրանքն ու ծառայությունները, սակայն տարբեր ծավալներով` որոշների համար արտահանումները կազմում են հասույթի ցածր տոկոս, իսկ մյուսները ամբողջությամբ են (100%) արտահանում իրենց արտադրանքը: Արտահանումների առավելագույն մասը` մոտ 70%-ը, ուղղվում է ԱՄՆ և Կանադա, 19%-ը` Եվրոպա, իսկ երրորդ տեղում են Ռուսաստանը ու ԱՊՀ երկրները` 8%-ով: Համաշխարհային ֆինանսական ճգնաժամի և ՏՏ ծախսերի կրճատման արդյունքում 2008թ.-ից ի վեր արտահանումներից ստացվող հասույթը նվազել է 10%-ով: Այդուհանդերձ, ՏՏ ընկերությունների ղեկավարների կարծիքով դա կրում է ժամանակավոր բնույթ, և մեկ կամ երկու տարվա ընթացքում արտահանումների նախկին ծավալը կվերականգնվի:
Արտահանման ծավալների աճը խոչընդոտող գործոններն են` միջազգային գործարար հանրության կողմից Հայաստանի և հայկական ՏՏ ոլորտի մասին ոչ լիարժեք իրազեկությունը, ինչպես նաև լեզվական արգելքները, ինչն արդեն կորցրել է իր երբեմնի կարևորությունը, քանզի երիտասարդ սերունդը լավ է տիրապետում անգլերենին և այլ օտար լեզուներին:  

Ոլորտը կարգավորող օրենսդրական ակտերը

· Հայաստանի Հանրապետության կառավարության 2000 թվականի դեկտեմբերի 28-ի «Ինֆորմացիոն տեխնոլոգիաների արդյունաբերությունը Հայաստանի Հանրապե​տու​թյան տնտեսության զարգացման գերակա ճյուղերից մեկը ճանաչելու մասին» N58 արձա​նագրա​յին որոշում
· 2004 թվականի դեկտեմբերի 14-ի «Էլեկտրոնային փաստաթղթի և էլեկտրոնային թվային ստորագրության մասին» ՀՕ-40-Ն Հայաստանի Հանրապետության օրենք

· Հայաստանի Հանրապետության կառավարության 2005 թվականի օգոստոսի 4-ի «Էլեկտրոնային թվային ստորագրության հավաստագրման կենտրոնների հավատարմագրումը իրականացնող Հայաստանի Հանրապետության  կառավարության լիազորած մարմնի հաստատելու մասին» N1594-Ն որոշում
· Հայաստանի Հանրապետության կառավարության 2005 թվականի օգոստոսի 4-ի «ՀՀ պետական մարմիններում էլեկտրոնային   փաստաթղթերի և էլեկտրոնային թվային ստորագրությունների կիրառման կարգը հաստատելու մասին» N1595-Ն որոշում
· Հայաստանի Հանրապետության կառավարության 2005 թվականի օգոստոսի 4-ի «Էլեկտրոնային թվային ստորագրության հավաստագրման կենտրոնների հավատարմագրման կարգը հաստատելու մասին» N1596-Ն որոշում
· Հայաստանի Հանրապետության կառավարության 2005 օգոստոսի 4-ի §Էլեկտրոնային թվային ստորագրության հավատարմագրված հավաստագրման կենտրոնների մատյանը (ռեգիստրը) վարելու կարգը հաստատելու մասին¦ N1597-Ն որոշում
· Հայաստանի Հանրապետության կառավարության 2008 թվականի հունվարի 25-ի «Էլեկտրոնային թվային ստորագրության հավաստագրման կենտրոնների հավատարմագրման համար դրանց կողմից մատուցվող ծառայություններին առաջադրվող տեխնիկական չափանիշները հաստատելու մասին» N116-Ն որոշում 
· Հայաստանի Հանրապետության կառավարության 2008 թվականի օգոստոսի 28-ի նիստի «Տեղեկատվական տեխնոլոգիաների ոլորտի զարգացման հայեցակարգին հավանու​թյուն տալու մասին» N 35 արձանագրային որոշում
·  Հայաստանի Հանրապետության կառավարության 2009 թվականի նոյեմբերի 12-ի  «Ռադիոհեռուստատեսային հեռարձակման թվային համակարգին անցման հայեցա- կարգին հավանություն տալու մասին» N47 արձանագրային որոշում

· Հայաստանի Հանրապետության կառավարության 2010 թվականի փետրվարի 25-ի նիստի «Հայաստանի Հանրապետությունում էլեկտրոնային հասարակության ձևավորման հայեցա​կարգին հավանություն տալու մասին» N7 արձանագրային որոշում

